
Tamanut ammasumik tusarniaanerni ammanerunissap qulakkeerneqarnissaanik 

Naalakkersuisut peqquneqarnissaannik Inatsisartuni aalajangiiffigisassatut siunnersuut. 

Minnerpaamik tusarniaanernut najoqqutassanik tamanit pissarsisinnaanissaat 

qulakkeerneqassaaq. 

(Inatsisartuni ilaasortaq Múte Bourup Egede, Inuit Ataqatigiit) 

 

 

Siunnersuuteqartoq ilumoorpoq, Nunatsinni inatsisiliornikkut allaffissornikkullu ingerlataqartugut, 

inatsisiliortoqartillugulu susassaqartut tusarniarneqartartut.  

 

Atassut-mit paasiuminaatsipparput sooq una aalajangiiffigisassatut siunnersuut 

oqallisigineqassanersoq, tassami kommuune-ni inatsisartuni Naalakkersuisuniluunniit annertuumik 

allannguiniartoqartillugu nutaaliortoqarniartilluguluunniit innuttaasunut sap akunneri arlalinni, 

naqitanngorlugu paasissutissiisarnerit tusarniaasarnerillu pisussaaffioreermata. 

 

Suliffinnik annertuunik pilersitsiniarnerni matusiniarnerniluunniit siunniussaqartoqarsimatillugu, 

qinikkani pisussaaffiuvoq, illoqarfinni nunaqarfinniluunniit piffinni innuttaasut malinnaatissallugit. 

Suliaq politikkerinik namminneq pilersitaanersoq avataaniilluunniit aningaasaliinerit annertuut 

pilersinniarneqarnerini, politikkikkullu aalajangertoqartinnagu, tusarniaanerit ilaatigut sivisuumik 

ingerlasarsinnaanera tamatta nalunngilluinnarparput. 

 

Kommuune-mi inatsisartunilu inatsisiliagut allanngortinneqarsinnaajuaannarput. Qinikkat ilaanniik, 

assersuutigalugu aatsitassarsiornerup iluani, misissueqqaarnissamik aalajangersimaneq sulilu 

Naalakkersuisunut piiaanissamik qinnuteqaammik tigusaqartoqarsimanngikkaluartoq, innuttaasunut 

toqqissisimajunnaartitsinerit qassinimmita oqaluttarfik una ataqqinarnersaattut taasagarput, 

akerliuniarfissatut sunniiniarfissatullu atorneqartarpa. 

 

Atassut-ip innuttaasut tusaaneqarnissaat qanimullu malinnaatinneqarnissaat ataqqisarilluinnarpaa, 

taamaattorli qulaani uparuaatigut tunngavigalugit akuersaaruminaatseqaarput, tusarniaasarnissamik 

piumasaqaatit malitsinneqaraluartut, nammineq partiimut iluaqutissatut qinersisartunut 

sakkugineqarluni oqaluttarfik ersisaarutitut nipeqartitsisoqartarnera. 

 

Naalakkersuisut salloqqusaanngillat paasissutissiinissarlu eqqortoq piumasaqaataalluni. Atassut-miit 

tamanut atuutilernissaa siunertaralugu inatsisartuni aalajangiiffigitinnissaa eqqarsaatigaarput.    



 
Atassut-ip arajutsisimanngilluinnarpaa, kattuffiit Pinngortitaq pillugu nunarsuaq tamakkerlugu 

suliniaqatigiiffiittut suliniuteqartut il il ataqqilluinnarlugit,  tamakkuupput aamma Nunatsinni 

pinngortitap uumasuinullu ilisimasakinneq pissutigalugu, oqallinnermut equngasumik 

pilersitsisartut. Assersuutissaqarnersunga aperisoqassappat, ilaana Atassut-ip oqaaseqartuatuut 

taamaaliorumaarpunga. 

 

Landsråd-imiik Inatsisartunut ikaarsaarnermiit manna tikillugu, qanoq amerlatigisunik, innuttaasut 

peqataatinneqarlutik tusarniarneqartarsimanerinik oqallittarsimanersulluunniit aperisoqarpat, 

Atassut-miit akissutissaq qularutiginngilarput, qinigaaffinni Naalakkersuisuusartut nikerartuartut 

peqataatitsisarnerat sukumiisumik kommuune-nilu amerlaqisunik aalluttarsimassagaat. 

 

Taamatut oqaaseqarluta, Atassut-ip aalajangiiffigisassatut siunnersuut tapersinngilarput. 

 

Qujanaq. 

  

 

 

 

 

 

 

  

 

 

 

 

 

 

  


